Извештај Mir – Paqe – Mир 2016.
Организациите Акција за ненасилство и изградба на мир (АНП), Гњилане, Првата детска амбасада во цветот Меѓаши/FCEW Megjashi, Скопје и Центар за ненасилна акција (ЦНА), Сараево-Белград организираа втор тренинг „Вовед во изградба на мир: mir – paqe – мир 2016.„Тренингот се одржа во Дојран, од 15-24.4.2016 година. Во тренерскиот тим беа Албулена Карага, Александра Богдановска, Наташа Окиљ, Неџат Исмајли и Ненад Вукосављевиќ.
Главна причина да направиме ваков тренинг е желбата да се создаде можност за луѓето да се сретнат, за дијалог и за да се слушнат наративите кои често се спротиставени и исклучиви, да се намали стравот а да се зголеми довербата помеѓу учесниците/чките, за да разговараме како во вакви околности да се менува општеството. Тренингот е работен со консекутивен превод, а учесниците можеа да зборуваат на својот мајчин јазик (албански, македонски или бхс). За третнингот пристигнаа 107 пријави, од кои се избрани 19 учесника и учеснички да учествуваат на тренингот. Групата беше родово избалансирана. Старосната структура на групата беше хетерогена, имавме учесници од преку 60 години но и оние кои имаат едвај малку повеќе од 20. Различните професионални искуства на учесниците придонесоа кон богатата размена помеѓу нив. Во Дојран пристигнаа учесници од Косово, од Гњилане, Призрен, Косовска Митровица, Приштина, Дечани и Косово Поле, од Македонија, од Битола, Долнени, Куманово, Скопје, Горно Свиларе, а учесниците од Србија допатуваа од Белград, Лесковац, Нови Сад, Смедерево и Сремска Митровица. Интересно е што оваа година имавме најголем број на апликации за тренинг од Косово, речиси половина од сите примени пријави, нешто што порано не можевме да го оствариме а што многу не радува и охрабурува во понатамошното работење.

Временски, пред самиот почеток на тренингот, претседателот на Македонија ги аболираше сите оние против кои се водат истражни постапки заради корупција, изборни и политички малверзации, што предизвика голем револт кај граѓаните како и протести во повеќе градови. Разбрануваната политичка ситуација не се одрази врз доаѓањето на учесниците, немаше откажувања на учество што ни беше показател на висока мотивација за самиот тренинг. Концептот на тренингот е поставен така што учесниците на почетокот треба да ги усвојуваат техниките на ненасилна комуникација и да изградат однос на меѓусебна доверба за да започнат дијалог за општествено чувствителни теми. Од повеќе причини важна беше можноста да се испробаат во дијалог на чувствителни теми, за да видат што добиваме со него, за да се оснажат, но и затоа што нема многу можности да се зборува за чувствителни теми. Темите кои се обработени се комуникација, тимска работа, донесување одлуки, конфилкт, насилство, предрасуди, идентитети, род, соочување со минатото, помирување. Работевме вежби кои придонесоа учесниците да освестат каде сѐ постои насилство во општеството, да ги разберат конфликтите но и да се охрабрат да влијаат и да го менуваат начинот на размислување и деловите на постоечкиот систем кој е заснован на неправедни односи.

За време на тренингот почетните очекувања на тренерскиот тим се надминати, повеќе од првобитно планираните содржини се квалитетно обработени, благодарејќи пред се на исклучително мотивираната и работлива група учесници и учеснички како и на управувањето со процесот кое се засновува врз пратење на потребите кои доаѓаат од групата, имајќи ги в предвид зацртаните тематски цели.

На самиот тренинг учесниците зборуваа дека иако живеат на релативно мал географски простор, иако постои практична насоченост на луѓето од спротивставени етнички заедници едни кон други, политичките одлуки и климата на меѓунационално непријателство сепак влијаат луѓето да се дистанцираат и да не градат меѓусебни контакти. Помал број луѓе кои остварувале контакти зборуваа за тоа колку им е тешко и со какви пречки се сретнуваат. Скапоцена беше можноста учесниците и учесничките на тренингот да осознаат како живеат луѓе кои се во нивна непосредна близина но од друга заедница, најчесно малцинства, и да се запрашаат како порано за тоа не размислувале и зошто за тоа не се зборува гласно во општествата. Прекрасни беа миговите во кои луѓето искажаа што им е потребно за соочување со минатото, што им е потребно од луѓето кои се од други национални заедници на секојдневно ниво но и што сѐ се самите спремни да направат. 
Големиот интерес за тренингот, атмосферата и квалитетот на работата нас не охрабри да ја препознаеме потребата која постои и адекватно да одговориме на неа. Понекогаш е тешко да се менуваат работите околу нас, а понекогаш ни се чини и невозможно, но во оваа група се случи луѓето да осознаат декаво своите раце имаат моќ и шанса да влијаат и го обликуваат општеството во кое живеат. 
